
 

 

Mir si frou als Awunner vun der Gemeng Sëll a vu Schweebech, dat d’Aarbechten um 

Park&Ride ugefaangen hunn a lo zügeg weiderginn. 

 

Mir begréissen och, dat d’Vitess op dëser Platz erofgesat gëtt an dat zwou Inselen endlech no 

laange Joren deene geféierlechen Iwwerhuelmanöveren en Enn maache wäerten. 

 

Et ginn allerdéngs e puer Punkten, wou mer eis Suerge maachen an déi mer Iech wëllen 

an dësem Bréif duerleeën. Als Duerfbewunner kenne mir natierlech d’Begebenheete vun der 

Platz besonnesch gutt. 

 

Aktuell gëllt eng Vitess-Limitatioun vun 90 km/h, obschonn do elo schonn e Bus-Arrêt an e 

Vëlos-Wee ass. 

 

Des Limite gëtt vu villen Automobiliste leider absolut net respektéiert, genau sou wéineg wéi 

den duerchgezunne Stréch, wou aus béide Richtungen iwwerholl gëtt, notamment de Bus, dee 

beim Post-Haus säin Arrêt huet. Dëst féiert zu extrem geféierleche Situatiounen an huet 

och schonn an der Vergaangenheet fir Doudesaffer a schro Accidenter gesuergt. 

 

Dobäi kennt, dass d’Siichtverhältnisser nëmmen am Héichsummer optimal sinn. Niwwel ass 

grad am schweebescher Dall immens dicht a bleift oft de ganzen Dag iwwer. Am Wanter ass 

et grad zu de Stousszäiten op dëser Platz schonn däischter. An och bei staarkem Reen, wou 

d’Siichtverhältnisser net optimal sinn, iwwersäit ee gär mol eng Persoun, déi um Rand vun 

der Nationale steet, well di meescht Automobilisten do guer net mat Foussgänger rechnen. 

 

Trotz der ganz geféierlecher Situatioun, di jidderengem bekannt ass, gesäit ee quasi ni eng 

Kontroll vun der Police. 

 

Schweebech ass en Duerf, wat sech immens entwéckelt huet mat ville Familljen an Kanner. 

Et wäerten an deene nächsten 10 Joer méi wéi 30 Famillje bäikommen. Dobäi komme jo och 

nach di Leit vu Kaalmes, Useldeng, Elweng, Rippweiler asw. 

 

Des Kanner wäerten all fréier oder spéider an de Réidener Lycée goen a mussen dann do de 

Bus huelen op der Säit vum Post-Haus, just laanscht d’Nationale, wou dann d’Autoen am 

optimale Fall mat 70 km/h hinnen mol keen hallwe Meter ewech laanscht d’Been brausen. 

 

Aus dësem Grond gesi mir och wéineg Hoffnung, dat eng Vitess-Limitatioun op 70km/h 

duergeet a vill Changementer par Rapport zu der aktueller extrem geféierlecher 

Situatioun wäert bréngen, wann net e puer aner Facteuren ugepasst ginn. 

 

Fir eise Kanner an och deenen aner Benotzer vum Bus eng maximal Sécherheet ze 

garantéieren, hu mer e puer Iwwerleeungen a verschidde Propositiounen, déi dofir missten 

a Consideratioun gezu ginn: 

  

 Op der Platz vum Bus-Arrêt misst d’Vitess op 50 km/h reduzéiert ginn an zwar net 

vun 90 km/h op 50km/h, mee an 2 Stufen. Wann ee vun deenen 2 Säiten erofkënnt, 

als éischt vun 90km/h op 70km/h an dann op 50 km/h e puer 100 Meter virum Bus-

Arrêt. 

 



 

 

 Et misst ee richtegen Zebrasträifen dohinner kommen mat enger ugepasster 

Beliichtung an Beschëlderung.Optimal wär natierlech eng rout Luucht 

beim Zebrasträifen. 

 

 Alternativ kéint een sech Virstellen, d’Vitess vun 50 km/h duerch e fixe Radar ze 

forcéieren. Et gesäit een op aner Platzen , wéi viru Recken, tëscht Brouch a Saeul oder 

zu Schieren, dat dëst wierklech extrem effikass ass. 

 

 Eng aner Alternative wär eng Unterführung fir souwuel d’Vëloen wei och 

d’Foussgänger. Dëst ass eng Solutioun wéi mer se och virfannen e Kilometer mi wäit 

als Verbindung vum Vëloswee Näerden - Useldeng. 

 

 Di einfachst Léisung wier allerdéngs, dass de Busarrêt riets Richtung Réiden beim 

Post-Haus gestrach gëtt an de Bus eran an d’Haaptstrooss vu Schweebech fiert, do 

d’Schlauf benotzt, déi dem Plang no souwisou fir de sëller Schoulbus virgesinn ass, an 

da rëm lenks op d’Nationale ofbéit fir op Réiden ze fueren. Da brauch ee 

keen Zebrasträifen iwwer d’Nationale ze maachen, keng deier Unterführung. 

Radargesteiert rout Luuchten géingen hei Sënn maachen, well wann een oder zwee 

Bussen ukommen, mussen dono, zumindest zu Stousszäiten, eng Rëtsch Autoen vum 

P&R Richtung Réiden ofbéien fir op Useldeng, Elweng, oder Rippweiler ze fueren. 

  

Wéi Der gesitt, ginn et eng ganz Rei Méiglechkeeten, déi bis elo leider net berécksiichtegt 

goufen am Plang, dee lo exécuteiert gëtt. 

 

Aus deem Grond géife mer Iech bieden, am Interêt vun der Sécherheet vun all deene Leit, di 

de P&R notzen a virun allem de Schoulkanner, Äre Plang ze iwwerschaffen an 

eng méi sécher Solutioun en Place ze setzen. Nëmme sou kann de Projet P&R e sécheren 

an erfollegräiche Projet ginn. 

 

Wéi Der un der Ënnerschrëftelëscht kennt gesinn, sti mir als Duerf mat enger Rei Leit aus der 

Ëmgéigend hannert dësem Bréif an erhoffen eis, op oppen Oueren ze stoussen. 

 

Mir soen Merci am Viraus fir Är Kooperatioun 

 

Bescht Gréiss 


